
Paulino Larrañaga 

eibartarra pinturan saritua 
Uztaillaren lenengo igandean 

egin zan Bizkaiko Mundaka errian 
IX Certamen de Pintura al aire li-
bre, Bilboko Asociación Artística 
Vizcaina dalakoak eratua, Munda-
kako udaletxea eta "Caja de Aho-
rros Vizcaina"ren laguntzarekin. 

Presentatu ziran berrogeita bi la-
netatik, Paulina Larrañaga eibarta-
rrak eraman zuan lenengo saria. 

Askorentzat arrigarria izan zan 
ainbeste artista ezagun eta aipatu-
ren tartetik ez ezagun bat irabazle 
ateratzea. Baiña, Paulino Larraña-
ga-ren inguruan maiz ibiltzen gera-
nok ez giñan arritu. Aspaldi danik 
etengabeko lanez aurrera ta gora 
ekarren gure Paulinok bere artegin-
tza, ta bai berari ta bai bere ingu-
ruan ibiltzen diran beste zenbait 
artistari amaika aldiz esan diegu sa-
riketetan agertzeko, obeak gutxi ta 
txarragoak asko ikusten ditugulako. 
Ta, ara, gure usteak egi. 

Paulino Larrañaga, ogibidez, gra-
badorea da, Eibarren "gubillistia" 
esaten degun oietako. Orretan oso 
ezaguna degu probintziako lante-
gientzat, baiña aspaldiko urtetan 
bere txolarte libreetan hobby-tzat 
pintura du. Orain dala ille gutxi, Ei-
barren izan zuen erakusketa aretan, 
Agustin Ibarrolak esan zidan: "pin-
turatik bizi diran askok baiño obe-
to daki". 

Berak atsegiñen dituan gaiak pai-
sajea eta erretratua dira, naiz eta 
iñoiz konposizio eta bodegoiren bat 
edo beste egin. Dibujugille bezela 
biziki ona da. Eta orrek laguntzen 
dio bere egiteko era azkar ta segu-
ruan. Irudimen bizkorrekoa da, ta 
egiteko era apaletatik joaten da. 
Kolore illunetara joten du, urdin, 
bioleta, berde, ta lur kolorea, bel-
tza ere tartean duelarik, oiek dira-
la geien erabiltzen dituanak. Arin 
azaltzen du bere lana, geiegizko 
ikuturik gabe. 

Zenbait euskeltzalek ikusiko zi-
tuzten bere dibuju lanak eskuetan. 
Bereak bai dira Umandi'ren Gramá-

tica vasca eta A. Onaindia'ren Mi-
lla Euskal-olerki eder liburuen azal 

apaindurak. Bereak, beste batzuen 
artean, Mogel'en Peru Abarka (lau-
garren argitalpena) eta Etxaide'ren 
Pernando Plaentxiatarra liburuak 

daramazkiten dibujoak. 

Orrez gaiñera, Paulino, aspaldiko 
euskaltzalea degunez, sarri izan da 
euskal irakasle ere. 

Eibarren bada pintore gazte an-
dana bat, irakurriaz, ikusiaz eta al-
karri lagunduz pintura ondo ikasi 
dutenak. Beren arteko ditugu Ka-
reaga, Beorlegi, Marcano, Iraegi, 
Alberdi, Barrutia ta abar. Beste 
zenbait kartelista aipatu gabe, Mar-
full, Zumaran, Segala ta abar diran 
bezala. Nere errikide ta adiskide 
oiek, dezisio faltaz baiño geiago lo-
tsariz, esan diteke ixillean ezkutatu 
nai dutela edo. Beren erruz, kanpo-
ra ez agertzearren, ez dira bear be-
zala ezagutzen. Jazinto Olabe, bes-
te eibartar ura bezala —izatez Zu-
loaga-gandik zearo desberdiña zan 
ura—, ixillean bere burua izkutatu-
rik. Ain ixillean eze, lortu du errio-
tza baiño aruntzago ere ez ezaguna 
izatea, zergaitik Llano Gorostiza'k 
ez bai du jarri bere Pintura Vasca' 
liburuaren biografietan, Olabe bai-
ño askozaz txarragoak sartzen di-
tualarik eta gaiñera Aurelio Arte-
ta'k bere lenengo maixuetariko bat 
Olabe izan zuala aitortua duelarik. 
Arren, gazte auekin ez dedilla ori 
gertatu. 

Artistak kanpora begira jardun 
bear du, aburu guzien arriskueri ar-
pegia emanaz, iñoiz mingarri badira 
ere beti bai dira erakuspide, ta lu-
zarora txar baiño geiago on egiten 
du kritikak. Paulino Larrañaga'k, 
zorionez, puskatu du bilkura itxi 
ori ta gaiñerakoak jarraituko al dio-
te. 

Paulinok berriz, jarrai dedilla asi 
duen bide ortatik, berrido ere bere 
frutuak ikusteko izan gaitean. Zo-
rionak! 

